
IFTAR BERSAMA ANAK YATIM UUM AMBIL KEBERKATAN RAMADAN

UUM ONLINE: Ramadan membawa kerahmatan kepada seluruh umat Islam untuk menjadi insan mulia yang
sentiasa membantu saudara dengan penuh kasih sekali gus melahirkan hati yang tulus suci.

Sehubungan itu, bagi menambah keberkatan di bulan mulia ini, Inapan Siswa (INASIS) Maybank
menganjurkan Program Iftar Bersama Anak-Anak Yatim UUM 'Nur Ramadhan With Orphans' di Surau Al-
Alamin, INASIS Maybank, kelmarin.

Dekan Hal Ehwal Pelajar, Dr. Kamarul Azman Khamis berkata, dia berbesar hati dapat bersama tujuh anak
yatim dari dari Rumah Kebajikan Anak Yatim UUM berusia antara 10 hingga 17 tahun untuk berbuka puasa.

Nabi SAW telah bersabda: “Sesungguhnya dalam syurga ada satu pintu yang disebut dengan Ar-Rayyan,
yang pada hari Kiamat tidak akan ada orang yang masuk ke syurga melewati pintu itu kecuali orang-orang
yang berpuasa".

Ujarnya, salah satu pintu syurga yang bernama ar-Rayyan telah disediakan kepada orang yang berpuasa,
jadi sempena Ramadan yang penuh keberkatan ini rebutlah peluang yang Allah tawarkan dengan
memperbanyakkan amal ibadah sepanjang hari dan antaranya dengan menyantuni anak yatim.

"Marilah sama-sama kita mengambil kesempatan di bulan yang mulia untuk beribadah dengan terawih,
tahajud, tasbih, sedekah dan menyantuni anak istimewa ini untuk meraih ganjaran pahala yang berlipat
ganda.

"Ramadan yang dilalui ini juga banyak membawa keinsafan. Kita dilatih menjadi individu yang lebih
bertimbang rasa dan menjadi seorang Islam yang sentiasa membantu saudara seagama dengan seikhlas
hati,” katanya.

Pada majlis itu, Kamarul Azman turut menyampaikan sumbangan duit raya kepada semua anak yatim
tersebut manakala Dekan Pusat Pengajian Bahasa, Tamadun dan Falsafah (SLCP) Prof. Dr. Shukri Ahmad
menyampaikan tazkirah sebelum berbuka puasa.

